
Anaditvaparishkarah

અનાદિત્વપરિષ્કારઃ

અનાદ્યવિદ્યાસચિવઃ કરોતિ ય ઇદં જગત્ ।
સ પાયાદનુકમ્પાર્દ્રચેતાંશ્ચન્દ્રાર્ધશેખરઃ ॥ ૧॥
નનુ કિમિદમનાદિત્વમવિદ્યાયાઃ? ન તાવ-
ત્પ્રાગભાવાપ્રતિયોગિત્વં, પ્રાગભાવેઽતિવ્યાપ્તેઃ ।
કિં  ચ, સિદ્ધાન્તે મૂલાવિદ્યાયાં લક્ષણસમન્વયેઽપિ
તૂલાવિદ્યાનાં સાદિત્વાત્તાસ્વવ્યાપ્તિશ્ચ । ન
ચ “માયાં તુ પ્રકૃતિં   વિદ્યાત્” ઇત્યાદિશ્રુત્યા
માયૈકત્વપ્રતિપાદનાત્, માયાવિદ્યયોશ્ચૈક્યાત્,
મૂલાવિદ્યાયા એવ લક્ષ્યત્વમિતિ તૂલાવિદ્યાસુ
લક્ષણાસત્ત્વમિષ્ટમેવેતિ વાચ્યમ્; “ઇન્દ્રો
માયાભિઃ પુરુરૂપ ઈયતે” ઇત્યાદિશ્રુત્યૈકવાક્યતા-
સમ્પત્તયે “માયાં તુ” ઇત્યાદિશ્રુત્યન્તર્ગતૈકવચનસ્ય
જાત્યેકપરતયૈવ નેયત્વાત્ । ન ચ વિનિગમના-
વિરહેણ “માયાં તુ” ઇત્યાદિશ્રુત્યૈકવાક્યતાસમ્પત્તયે
“ઇન્દ્રો માયાભિઃ” ઇત્યાદિશ્રુત્યન્તર્ગતબહુવચનસ્ય
માયાવૃત્તિગતબહુત્વપરત્વમેવોચિતમિતિ  વાચ્યમ્;
એવં “અયમનાદિરનન્તો નૈસર્ગિકોઽધ્યાસઃ  ” ઇત્યાદિ-
ભાષ્યવિરોધાપત્તેઃ । તત્રત્યાધ્યાસપદસ્યાવિદ્યાપરત્વાત્ ।
ન ચ ભાષ્યસ્થાનન્તપદં નાનેકત્વવિશિષ્ટપરં , અપિ તુ
નાશરહિતપરમિતિ વાચ્યમ્; તથા સતિ “અસ્યાનર્થહેતોઃ
પ્રહાણાય” ઇત્યધ્યાસનાશપ્રતિપાદકભાષ્યવિરોધાપત્તેઃ ।
તસ્માત્ “ઇન્દ્રો માયાભિઃ” ઇત્યાદિશ્રુતિસ્થબહુવચનં
ન માયાવૃત્તિગતબહુત્વપરં  , કિન્તુ માયાબહુત્વપરમેવેતિ
તૂલાવિદ્યાનામપિ લક્ષ્યત્વસ્યાઙ્ગીકૃતતયા  તાસુ ચ
પ્રાગભાવાપ્રતિયોગિત્વરૂપાનાદિત્વસ્યાભાવાદવ્યાપ્તે-

ર્દુરદ્ધરતયા ન પ્રાગભાવાપ્રતિયોગિત્વમનાદિત્વમ્ ।
ન ચ તાસાં પ્રવાહતોઽનાદિત્વમિતિ શઙ્ક્યં; પ્રત્યેકમવિદ્યા-
વ્યક્તીનાં સાદિત્વાત્, પ્રવાહસ્ય ચાવસ્તુત્વાદિતિ ચેત્ ।
અત્ર કેચિત્- “કાલત્વવ્યાપકતાવચ્છેદકાવિદ્યાકત્વમેવ
પ્રવાહતોઽનાદિત્વં, કાલત્વં ચાવિદ્યાચિત્સમ્બન્ધઃ ।
ઇત્થં ચ યત્રાવિદ્યાચિત્સમ્બન્ધરૂપકાલત્બં તત્રાવિદ્યાત્વા-
વચ્છિન્ના કાચિદ્વ્યક્તિસ્તિષ્ઠત્યેવ । સમ્બન્ધસત્ત્વસ્ય
સમ્બન્ધિસત્ત્વવ્યાપ્યત્વાત્” ઇત્યાહુઃ  । તન્ન; અવિદ્યાત્વે
કાલત્વવ્યાપકતાવચ્છેદકત્વં હિ કાલત્વાધિકરણ-

વૃત્યત્યન્તાભાવપ્રતિયોગિતાનવચ્છેદકત્વમેવ । તથા
ચાવિદ્યાચિત્સમ્બન્ધરૂપકાલત્વવિગમેઽપિ બ્રહ્મણિ
તદધિકરણત્વં નાપૈતિ । યથા ઘટ ઉત્પત્તિક્ષણા-
વચ્છેદેન ગન્ધાભાવેઽપિ ગન્ધાધિકરણત્બં ન હીયતે ।
ઇત્થં ચ નિરુક્તકાલત્વાધિકરણે બ્રહ્મણિ મુક્તતાદશાયાં
કસ્યાશ્ચિદપ્યવિદ્યાત્વાવછિન્નવ્યક્તેરભાવાત્ અવિદ્યાત્વસ્ય
નિરુક્તકાલત્વવ્યાપકતાવચ્છેદકત્વાસમ્ભવાત્ ॥
ગુરુચરણાસ્તુ–પ્રવાહતો અનાદિત્વં નામ–
સ્વપ્રાગભાવાધિકરણકાલત્વવ્યાપકસ્વસજાતીયકત્વમ્ ।
યદ્રૂપાવચ્છિન્ને લક્ષણં સઙ્ગમનીયં  તદ્રૂપાવચ્છિન્નમેવ
સ્વપદાર્થઃ । સ્વપદેતાવિદ્યાવ્યક્તેઃ પરિગ્રહે
સ્વપ્રાગભાવાધિકરણકાલત્વં સ્વપૂર્વકાલે તત્ર
ચાવિદ્યાત્વેન સ્વસજાતીયવ્યક્તેર્નિયમેન   સત્ત્વાલ્લક્ષણ-

સમન્વયઃ । સ્વપ્રાગભાવાધિકરણકાલત્વમિત્યસ્ય
સામાનાધિકરણ્યસમ્બન્ધેન સ્વપ્રાગભાવવિશિષ્ટ-
કાલત્વમિત્યર્થઃ । તથા ચ મુક્તદશાયાં બ્રહ્મણિ
કાલત્વાધિકરણત્વસત્ત્વેઽપિ સ્વપ્રાગભાવાભાવાન્ન
પૂર્વોક્તદોષાવકાશઃ ॥
યદિ કશ્ચિદ્બ્રૂયાત્– “સિદ્ધાન્તે પ્રાગભાવાનઙ્ગીકારેણ
પ્રાગભાવઘટિતોઽયં પરિષ્કારો ન સાધીયાન્” ઇતિ,
તં પ્રતિબ્રૂયાત્– સિદ્ધાન્તેઽપ્યસત્કાર્યવાદાપત્તિભિયા
કાર્યાણાં પ્રાગભાવસ્થાનાપન્નાયાઃ પ્રાગવસ્થાયાઃ

સ્વીકાર્યત્વાત્ । અન્યથા, મૃદ્યેવ ઘટઃ, ક્ષીર એવ
દધીત્યાદિનિયમભઙ્ગપ્રસઙ્ગાત્   । તદેતત્ “યુક્તેઃ
શબ્દાન્તરાચ્ચ” ઇતિ સૂત્રવ્યાખ્યાનાવસરે ભગવત્પાદૈ-
રભ્યધાયિ । તથા ચ પૂર્વોક્તપરિષ્કારે પ્રાગભાવસ્થાને
પ્રાગવસ્થાયા એવ નિવેશનીયત્વેન ઉક્તપરિષ્કારસ્ય
નિર્દુષ્ટત્વાત્ । અધિકમન્યત્રાનુસન્ધેયમિતિ પ્રાહુઃ  ॥
અનાદિત્વપરિષ્કારાદવિદ્યાયા યથામતિ ।
તુષ્યન્તુ સુધિયસ્ત્વન્યગુણૈકકૃતદૃષ્ટયઃ ॥ ૧॥
ઐવં વા વિન્યાસઃ-
પ્રીયતાં ગિરિજાચિત્તસરોરુહદિવાકરઃ ॥ ૨॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતઃ અનાદિત્વપરિષ્કારઃ સમાપ્તઃ ।

